Bakartxo Ruiz Jaso andreak galdera egin du baliabideak osasun pribatura bideratzeari buruz​.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2011ko irailaren 9ko 7. Nafarroako Parlamentuko Aldizkari Ofizialean.

Iruñean, 2011ko irailaren 30ean

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeari atxikitako foru parlamentari Bakartxo Ruiz Jaso andreak galdera egin du baliabideak osasun pribatura bideratzeari buruz (8-11/PES-00052). Hona hemen Osasuneko kontseilariaren erantzuna:

1.- Azken hamar urteetako datuak erantsi dira, baliabideak jasotzen dituzten ospitale edo kliniken arabera xehakatuta.

2.- Desbideratzen diren zerbitzu nagusiak eta haiek desbideratzeko arrazoiak ere erantsi dira.

3.- Osasunbidea-Nafarroako Osasun Zerbitzuko kostuen eta osasun arloko prezioen lan-talde tekniko bat sortu da, kostuei buruzko informazio analitiko-ekonomikoa lortze aldera, eginiko baliabide-kontsumoaren errealitatea islatuko duena.

4.- Ez da parte-hartze pribaturik izan Osasunbidea-Nafarroako Osasun Zerbitzuan egiten ari diren azpiegitura berrien eraikuntzan, ez eta ekipamenduan ere.

5.- Gaur egun, ez dago pentsatuta partaidetza pribaturik izatea Ikerkuntza Biomedikoko Zentroan. 

6.- Uda honetan, Osasunbidea-Nafarroako Osasun Zerbitzuko ordezkapenen estaldura beste uda batzuen antzekoa izan da. 

7.- 20/2010 Foru Legearen garapen-mailari dagokionez, esan behar da odolarekin, odolaren osagaiekin eta hemoderibatuekin zerikusia duten alderdiak erabat garatuta daudela. 

Ehunen bankuaren eginkizunarekin zerikusia duten alderdiei dagokienez, giza baliabideak eta baliabide materialak esleitu zaizkio. 

Aurreikuspenen arabera, 2012ko lehen seihilekoan hasiko dira banatzen lehenengo produktuak Ehunen Bankutik.

8.- 21/2010 Foru Legeak erabateko garapena izan du bertatik eratorritako egitura organiko berria ezartzeari dagokionez. Halaber, legeak ezartzen dituen helburuen plangintza eta garapena hasi dugu, eta 2011-2016 urteetarako Nafarroako Buru-osasunaren Plan Estrategikoaren aurreproiektua prestatu da.

Aipatu plana laster izapidetuko da, Nafarroako Parlamentuak aintzat har dezan.

Hori guztia jakinarazten dizut Nafarroako Parlamentuko Erregelamenduaren 192. artikulua betetzeko.

Iruñean, 2011ko irailaren 29an

Osasuneko kontseilaria: Marta Vera Janín

